
АЛҒЫСӨЗ 
 

Құрметті оқытушы-профессорлық қауым, қадірлі конференция 
қонақтары! 

Тəуелсіздігіміздің отыз жылдығы белесінде мемлекетіміз бен 
қоғамымыздың үздіксіз даму үдерісіне орасан зор ықпалы бар жасампаз 
идеяларды бүкіл халық болып жүзеге асырудамыз. Мемлекет басшысы Қасым-
Жомарт Тоқаевтың Семей қаласының мəртебесін тарихи-мəдени орталық  
ретінде ерекше айшықтаған жəне оны заманауи жаңғырту міндеті жөнінде 
айтқан аса ардақты сөздері бар. 

Осы санатта Семей қаласы мен  өңірінің білім жүйесінде  Əлихан 
Бөкейхан есімін жаңғырту ісі өзекті деп айтар едім. Бұл тұрғыда 
республикалық жоғары білім кеңістігінде өзіндік орны бар – Қазақ 
инновациялық гуманитарлық-заң университетінің ұжымы Президентіміздің 
тапсырмасын жүзеге асыру мақсатында жəне республика жұртшылығының 
қолдауымен университет атауы «Əлихан Бөкейхан университеті» болып 
бүгіннен бастап ауысты. 

Бүкіл халқымыздың арман-тілегі жүзеге асқан бүгінгі күн – тарихи күн! 
Бұл күн – Əлихан Бөкейхан университетінің тарихи миссиясының басталған 
күні! Елімізге осы бір асқақ рух беретін тарихи сəттің берекесі мен игілігін 
берсін!  Қуаныш құтты болсын құрметті қауым! 

 Заман ағысында ұлт көшбасшысы болған Əлихандай тұлға есімінің 
университетімізге берілуінің тарихи негізі бар. Бұл сонымен қатар, 
университет құрылтайшылары мен білім алушыларының  Ел мен Семей қаласы 
тарихына жəне ұлттық мүддені ту етіп көтерген Əлихан Бөкейхан бастаған 
Алаш қозғалысы қайраткерлерінің тарихи қызметіне көрсеткен құрмет жəне 
біздің ұрпақтық парыз болып табылады. 

ХХ ғасыр басындағы қазақ қоғамының ұлттық жаңғыруы мен 
жалпыхалықтық  серпіліс кезеңі – Əлихан Бөкейхан бастаған Алаш  
қозғалысымен тікелей байланысты.  Əлихан Бөкейхан өр тұлғасының ұлттық 
масштабтағы мемлекеттік қайраткер деңгейінде қалыптасуында Семей–
Алаш қаласының да орны айрықша.  

Өткен ғасырдың алғашқы ширегінде Абай есімін халық жадында 
шығармашылық контексте жаңғырту, ұлттық-демократиялық сипаттағы 
Алашорда үкіметінің халықшыл санаттағы қызмет үдерісінде жəне ұлттық 
білім мен ғылымды жолға қоюдағы бастама істердің барша идеясы, оның іс 
жүзінде атқарылуындағы Əлихан Бөкейханның ерен қайраткерлігін тарихи 
деректер баяндайды. 

Əлихан тұлғасын ұлықтау мақсатында өткізілген тарихи маңызы бар 
шаралардың қорытынды қарарларында зиялы қауым өкілдері тарапынан 
түскен ұсыныстар біртіндеп жүзеге асыпылып жатыр. Атап айтсақ, 
қайраткердің 145 жəне 150 жылдық мерейтойына арналған ғылыми 
жиындарында еліміздің ЖОО-ның біріне Əлихан Бөкейхан есімін беру мəселесі 
көтерілген болатын.  

Өздеріңіз көріп отырғандарыңыздай, ел тəуелсіздігінің 30 жылдығы мен 
Əлихан Бөкейханның туғанына 155 жыл толуына арналған республикалық 
конференция барысында білім ордамыз Алаш қайраткерінің есімімен білім 
кеңістігіне жаңаша сипатта қадам басты. 

Бүгінгі республикалық конференция жұмысына елімізге белгілі ғалымдар, 
қоғам қайраткерлері, жергілікті басқару мекемелерінің өкілдері жəне БАҚ 
қатысып отыр.  

Алаш мұрасын зерделеу, Əлихан тұлғасын ұлықтау мақсатын көздеген 
конференция жұмысына сəттілік тілеймін!  

  
 

Құрметпен Alikhan Bokeikhan University ректоры, 
саяси ғылымдар докторы, профессор 

Ш.А Құрманбаева 

